
雞腿事件  潘艷姿
    前幾工，有一條新聞講：佇台北新店的所在，一擔檳榔擔的頭家娘，去菜市仔買菜，順續買一枝雞腿，準備卜予附近一隻流浪狗食，因為「新店」即個所在，算是較郊外，有一部份偎山，所以有時嘛會看著「潑猴」的影跡，果然無錯！彼枝準備到真好勢，按算等下卜予流浪狗食的雞腿，囥佇檳榔擔，煞去予走出來賴賴sô的潑猴發現著，伊一看，四邊無人，即聲妥當囉！先下手為強，喢落即擱講啊！
    食到當爽快的時，去予檳榔擔的頭家娘chang著，隨報警，無偌久警察到位，潑猴發現家己已經被包圍，準備卜旋，但是警察看著潑猴跤手真猛掠，嘛毋敢輕舉妄動，雙方展開一場「仙拼仙」的鬥法，舞一大睏，警察即加潑猴胡起來！
    看完即條新聞，我感覺真趣味擱真刺激；趣味的是：安怎講有人會認為雞腿干若會當予狗食，未當予猴食？刺激的是：潑猴驚警察加掠，警察卻驚潑猴加抓jiàu！
    朋友！毋知你聽完以上的新聞事件，有啥物想法？
